
БР. 0101 - 47/1
Дата: 14.10.2005
С Т А Т  У Т
на Синдикатот на финансиските
дејности  на Македонија
(-Пречистен текст-)
Скопје, септември / 2005 година
I. ОПШТИ  ОДРЕДБИ
    Член 1
Синдикатот на финансиските дејности на Македонија (во натамошниот текст: СФДМ) е доброволна, самостојна и независна организација која се бори за остварување на посебните и заедничките интереси на работниците, подобрување на нивните економско-социјални и други интереси.
СФДМ во своето делување го почитува демократскиот  принцип и принципот на рамноправност. 
    Член 2
СФДМ доброволно и врз демократска основа е здружен во Сојузот на синдикатите на Македонија.
  Член 3
Заради остварувањето на своите функции и задачи, СФДМ соработува и гради партнерски односи и е независен во однос на  политичките партии и државните органи и институции, органите на локалната самоуправа и другите органи и здруженија на граѓани.
Член 4
СФДМ има својство на правно лице, со своја жиро сметка, регистриран согласно законските прописи.
II. ИМЕ, СЕДИШТЕ И ПОДРАЧЈЕ НА ДЕЛУВАЊЕ
Член 5
Полното име на СФДМ е: Синдикат на   финансиските дејности на Македонија.
Скратеното име е СФДМ.
Седиштето на СФДМ е во Скопје,  ул. 12-та Ударна бригада б.б., зградата на Работнички дом II.

СФДМ делува на подрачјето на Република Македонија.
III. ЗНАМЕ, АМБЛЕМ, ПЕЧАТ
Член 6
Знамето на СФДМ е во правоаголна форма, во основата со бела боја.  Во средината на знамето се наоѓа амблемот  на СФДМ 
Член 7
Амблемот е во три бои. Го сочинуваат: стилизирана почетна буква на СФДМ со  темно црвена боја, во која се сместени два знака во форма на монета со златно жолта боја, а со темно сина боја во самиот знак се напишани почетните букви од останатиот назив на СФДМ:  Ф (финансиските) и Д (дејности).
Член 8
Печатот на СФДМ е тркалест и го содржи следниот назив: “ССМ - Синдикат на финансиските дејности на Македонија - Скопје”.
Во средината на печатот се наоѓа амблемот на СФДМ.
Печатот на основните организации на  СФДМ - подружници е тркалест и го содржи следниот назив: “ССМ - Синдикат на  финансиските дејности на Македонија - Основна организација на Синдикатот, односно подружница со име и место на органот, односно организацијата”.
Во средината на печатот се наоѓа амблемот на СФДМ.
IV. ПРИНЦИПИ НА ДЕЛУВАЊЕ
Член 9
Основни принципи на делување на СФДМ се:
- самостојност и независност;
- единство, заемност и солидарност во остварување на интересите на членовите;
- демократско одлучување на сите нивоа на организираност;
- права на членовите за заштита на сопствените интереси;
- одговорност на членовите, органите и организациите во изградбата и реализацијата на донесените ставови на СФДМ;
- јавност во работењето;
- почитување на меѓународните трудови  конвенции и препораки.
V. ЦЕЛИ И ЗАДАЧИ
Член 10
СФДМ ги остварува следните цели:
- сигурност и подобрување на економско-социјалната положба на членството;
- ефикасно остварување на заедничките и поединечните права и интереси на членовите;
- подобрување на условите за работа, заштита при работа, здрава животна и работна средина;
- остварување и заштитата на синдикални права и слободи и независност на синдикалното организирање;
- бесплатно застапување и остварување  на правата на работниците од работен однос;
- подобрување на условите за развивање, унапредување и заштита на инвентивната работа и творештво;
- остварување на заеднички интереси на сите членови од овие дејности врз основа на солидарност;
- основање солидарни фондови;
- развивање на информативно пропагандна активност од интерес на членовите на СФДМ;
- развивање на соработката со други синдикати во државата, како и со синдикати од другите земји и  меѓународните синдикални асоцијации и организации;
-  образование и обука на синдикалните претставници и членството за синдикалното работење;
- остварување на други синдикални  цели и интереси.
VI. ЧЛЕНУВАЊЕ ВО СФДМ
Член 11
 Секој вработен во финансиските дејности може да стане член на СФДМ. Зачленувњето е  доброволно,  со прифаќање на Статутот и Програмата за работа на СФДМ и со потпишување пристапница во ОО на Синдикатот  - подружницата.
Член 12
Членовите на СФДМ се вработените во:
- Банки;
- Осигурителни компании;
- Лотарии;
- Штедилници;
- Брокерски друштва, финансиски пазари, фондови и други субјекти  кои вршат финансиски дејности.
Член 13
Статусот  член на СФДМ, на лицата кои добиле преговарачки овластувања од страна на работодавачот, во однос на правата на работниците, им  мирува сé додека им трае функцијата.
Член 14
Членови на СФДМ можат да бидат и невработените лица кои припаѓаат на дејностите согласно член 12, како и пензионираните лица.
 Права и обврски на членовите
Член 15
Членот на СФДМ ги има следните права и обврски:
- да избира и да биде избиран во органите на СФДМ на сите нивоа на организирање;
- да бара одговорност и отповикување на членовите на  органите и раководството на СФДМ;
- да добива бесплатна помош и заштита од СФДМ, односно Синдикатот во кој СФДМ е здружен, при остварување на правата од работа и по основ на работа;
- да добива материјална помош согласно Правилникот за Солидарен фонд;
- бесплатно синдикално образование и оспособување;
- награди и признанија што ги доделува СФДМ;
- да ги почитува Програмата и Статутот на СФДМ;
- редовно и навремено да плаќа членарина;
- објективно, стручно и навремено заемно информирање;
- да работи на зачленување и мобилизирање  нови членови;
- други права уредени со овој Статут и други акти на СФДМ.
 Членска книшка
Член 16
Врз основа на пристапницата, членот на СФДМ добива членска книшка. Со издавањето на членската книшка, членот се здобива со статутарните права и обврски и се воведува во евиденцијата на СФДМ.
Во членската книшка се внесени податоците на членот, бројот на основната организација на Синдикатот - подружница и бројот на членот во евиденцијата на СФДМ. На другата страна се наведени основните права на членот.
Текстот е испишан на македонски јазик.
Член 17
При користење на статутарните права, членот задолжително се легитимира со членската книшка.
 Престанок на членување во СФДМ
Член 18
Членувањето во СФДМ престанува со:
- истапување;
- бришење од евиденција;
- исклучување.
Член 19
Членот на СФДМ, истапува од СФДМ по сопствен избор, за што поднесува писмена изјава до ОО на Синдикатот-подружницата каде што членува.
Со истапување на членот, престануваат сите негови статутарни права и обврски.
Член 20
Членот кој не плаќа членарина согласно одредбите на Статутот повеќе од три месеци последователно, или 6 месеци во текот на годината, се брише од евиденцијата за членување во СФДМ.
Член 21
Исклучувањето од СФДМ го врши Советот на СФДМ со одлука, а по предходно доставен предлог за исклучување од страна на Претседателството на СФДМ.
Предлогот за исклучување мора да содржи образложение во кое децидно се објаснети причините заради кои е доставен предлог за исклучување.
Одлуката за исклучување се доставува до исклучениот член, односно исклучената ОО кои имаат право на жалба до органите на СФДМ.
VII. ОСНОВНА ОРГАНИЗАЦИЈА
НА СИНДИКАТОТ-ЧЛЕНКА НА СФДМ
Член 22
Основната организација на Синдикатот ја формираат вработените од субјектите од член 12 од овој Статут.
Член 23
Основната организација на Синдикатот  има својство на правно лице, има свој печат и жиро сметка кај надлежната институција, а врз основа на согласност на СФДМ.
Член 24
Иницијатива за формирање на основна организација на Синдикатот  покренуваат група работници од субјектите од членот 12 на овој Статут. Иницијатива за формирање на ОО на Синдикатот може да покрене и Претседателството на СФДМ.
Основната организација на Синдикатот се конституира по принципот една синдикалната организација на Синдикатот, еден субјект од член 12 од Статутот.
Синдикална подружница
Член 25
Во ОО на Синдикатот со поголем број членови, односно одделенија, заради поцелосна и посеопфатна активност на членството, како облик на дејствување можат да се формираат синдикални подружници.
Член 26
Синдикалните подружници избираат свој повереник кој раководи со работата на синдикалната подружница.
Синдикалните подружници се поврзуваат во единствена ОО на Синдикатот на ниво на субјектите од член 12 од Статутот.
Функции и задачи на ОО на Синдикатот
Член 27
ОО на Синдикатот  ги остварува следните функции и задачи:
- ја разгледува општествено-економската и социјалната положба на членството, покренува иницијатива, барања и предлага решенија за решавање на поедини прашања;
- учествува во изготвување, склучување и спроведување на колективни договори и друго;
- ги заштитува правата од работен однос и социјалните права на членовите и ги застапува при нивното остварување во организацијата и надвор од неа;
- дејствува во создавање услови за заштита при работа и заштита на работната и животната средина;
- расправа по прашања за кои пред одлучувањето во органите на управување, се бара претходно мислење на Синдикатот;
- предлага и избира членови на органите на Синдикатот, ја следи и оценува нивната работа и покренува постапка за утврдување на нивната одговорност;
- од органите на управување и раководење  бара податоци во врска со тековното рботење и со свои мислења и предлози учествува во постапката на донесување одлуки и решенија што имаат битно влијание врз матријалната и социјалната положба на членовите на Синдикатот;
- дава мислење за одговорност на членовите за направените повреди на работната должност и работните обврски, како и застапување на работниците пред надлежните органи во организацијата и надвор од неа;
- непречено комуницира со претставниците на органот на управување и раководење и има пристап на работните места во организацијата, кога е тоа потребно за остварување на функциите на синдикалната организација;
- навремено и објективно информирање на членовите;
- обезбедува услови за развој на културата, рекреацијата, одморот и физичката култура;
- врши и други функции и задачи.
     Член 28
ОО на Синдикатот е самостојна во своето работење и нејзината работа не може да се ограничи со акт на било кој орган на управување или раководење на субјектот од членот 12 на овој Статут.
ОО на Синдикатот има право да користи стручна и финансиска помош, како и административно-технички услови за работа од органите од претходниот став.
Организациона структура на ОО на Синдикатот
   Член 29

Организационата структура на ОО на Синдикатот ја сочинуваат:  
- Собрание;
- Извршен одбор;
- Надзорен одбор;

- Претседател.
Органи на ОО на Синдикатот се:
- Извршен одбор;
- Надзорен одбор;




Член 30
Основните организации на Синдикатот до 100 членови избираат претседател на ОО на Синдикатот и негов заменик.
ОО на Синдикатот кои имаат повеќе од 100 членови избираат Извршен одбор, Надзорен одбор  и претседател.

Основните организации кои бројат над 500 членови, со Колективен договор можат да го уредат професионалниот статус на претседателот на ОО на Синдикатот.  
 Собрание на ОО на Синдикатот





Член 31
Собранието го сочинуваат сите членови на ОО на Синдикатот.
Член 32
Собранието на ОО на Синдикатот се одржува задолжително на секои 5 години и по барање на најмалку 1 / 2 од неговите членови.
На  Собранието се избираат органите на ОО на Синдикатот, се оценува активноста на ОО на Синдикатот,  Извршниот одбор и претседателот на ОО на Синдикатот, се усвојува Ивештајот и Програмата за работа и се оценува материјално-финансиското работење.
 Извршен одбор
Член 33
Извршниот одбор е извршен орган на ОО на Синдикатот.
Бројот на членовите на Извршниот одбор е согласно бројот на членовите во ОО на Синдикатот-подружници и може да изнесува од 3 - 15 члена.
Мандатот на Извршниот одбор и Извршниот комитет трае 5 години.





Член 34
Извршниот одбор ги извршува следните работи:
- организира состаноци на синдикалните организации;
- усвојува Извештај за работа;
- донесува Програма за работа;
- ги води активностите за изборите во ОО на Синдикатот;
- усвојува план  на материјално-финансиското работење;
- ги информира членовите за активностите и работата на Синдикатот;
- расправа по општите акти за кои треба да даде мислење Синдикатот;
- предлага и избира членови за органите на Синдикатот на сите нивоа;
- врши и други активности кои се од интерес на членовите.
Надзорен одбор
Член 35
Надзорниот одбор го избира Собранието на ОО на Синдикатот.
Надзорниот одбор брои 5 члена.

Надзорниот одбор од својот состав избира претседател.
Надзорниот одбор најмалку еднаш годишно врши контрола на материјално-финансиското работење во согласнот со  финансискиот план, пресметувањето и уплатувањето на синди​кал​на​та членарина.
За својата работа, Надзорниот одбор подготвува извештај и го доставува до Извршниот одбор на ОО на Синдикатот.
Мандатот на Надзорниот одбор трае 5 години.
 Претседател на ОО на Синдикатот
Член 36
Претседателот на ОО на Синдикатот го предлага и избира Собранието на ОО на Синдикатот.
Предлогот за избор на претседател на ОО, треба претходно да биде разгледан од страна на Претседателството на СФДМ кое ќе се произнесе по истиот и своето мислење ќе го достави до ОО.

Изборот на претседателот се врши со тајно или јавно гласање.
Претседателот на ОО на Синдикатот, истовремено е претседател и на Извршниот одбор.
Мандатот на претседателот трае 5 години.
Член 37
Претседателот на ОО на Синдикатот ги врши следните задачи:
- ја претставува и застапува ОО на Синдикатот;
- ја насочува активноста на ОО на Синдикатот;
- преговара со раководните структури во органот, односно организацијата и надвор од неа, заради заштита на економско-социјалните и други права од работен однос;
- овластен е да преговара и склучува поединечен колективен договор на ниво на работодавач;
- ја координира работата на органите на ОО на Синдикатот и е одговорен за спроведување на утврдената политика;
- комуницира со претседателот и органите на Синдикатот и присуствува на седниците на Извршниот одбор на Синдикатот во проширен состав;
- ги свикува и претседава со седниците на Извршниот одбор;
- спроведува активности за зачленување нови членови;
- потписник е и на жиро сметката на ОО на Синдикатот;
- извршува и други задачи за кои ќе го задолжи основната организација на  Синдикатот, односно СФДМ, а кои се во согласност со Статутот и Програмата на СФДМ.
Избор на органи и одлучување во ОО на Синдикатот
Член 38
Органите на ОО на Синдикатот се изборни.
Мандатот на членовите на органите и избраните претставници во ОО на Синдикатот трае 5 години.
Член 39
Одлука за распишување избори, донесува  Извршниот одбор на  Синдикатот и со посебно Упатство се регулира начинот и постапката за изборот на членовите на органите и избраните претставници на сите нивоа на организираност.
Член 40
Изборите се спроведуваат по пат на јавно или тајно гласање.
За полноважен избор е нужно присуство од 2/3 од мнозинство од вкупниот број членови на Собранието.
За избрани се сметаат кандидатите кои добиле мнозинство од присутните членови на Собранието.
Член 41
Членовите на органите и избраните претставници можат да поднесат оставка и да бидат разрешени.
Членот на органот, односно претседателот на ОО на Синдикатот може да  поднесе оставка доколку не е во можност да ги извршува своите обврски и кога оставката ја бара членството.
Членот на органот, односно претседателот на ОО на Синдикатот може да биде разрешен доколку неговите ставови и мислења се спротивни со ставовите донесени на Извршниот одбор на ОО на Синдикатот и Извршниот одбор на Синдикатот.
Членот на органот, односно претседателот на ОО на Синдикатот може да биде отповикан кога членовите на ОО на Синдикатот нема да му искажат доверба, односно не се задоволни од неговата работа и нема да му искажат доверба согласно Статутот.
Иницијатива за отповикување покренува најмалку 1/3 од членовите на Извршниот одбор на ОО на Синдикатот.

Одлуки за разрешување на членовите на органите и избраните преставници донесува Собранието на ОО на Синдикатот со мнозинство од 1 / 2 + 1 од членовите.

Одлуките за здружување, раздружување и плаќање на членарината на СФДМ ги носи Собранието на ОО на Синдикатот со мнозинство од 1 / 2 +1 од членовите.
Член 42
Органите работат доколку се присутни најмалку половината од нивните членови. Одлуките на органите на ОО на Синдикатот се полноважни ако за нив се изјаснат 2/3 од вкупниот број присутни членови на органот.
 Методи на дејствување на ОО на Синдикатот 
Член 43
Заради заштита и остварување на интересите на членовите, ОО на Синдикатот користи методи и облици на соработка: притисок и преговарање со органите на управување и раководење, протесни собири и други форми на синдикална борба.
Методот на соработка, преговарање и притисок опфаќа:
- информирање  за интересите, барањата и потребите на членовите;
- барање информации од  органите во врска со остварување на материјално-економската и социјалната положба на членовите;
- покренување иницијатива, предлагање решенија и договарање за задоволување на конкретни барања, интереси и потреби на членовите;
- склучување колективни договори и обезбедување  соодветни услови за работа на членовите.
Член 44
Синдикалната организација односно нејзиниот орган, по сопствено барање или барање на повеќето членови за спорни прашања кои не се решени по редовен пат, а се однесуваат за економско-материјалната и социјалната положба на работниците или други прашања од интерес на членовите, може да организира штрајк.
VIII. ОРГАНИ НА СФДМ
Член 45
Органи на СФДМ се:
1. Конгрес
2. Совет
3. Претседателство
4. Надзорен одбор

5. Статутарна комисија
Конгрес
Член 46
Конгресот е највисок орган на СФДМ.
Конгресот се свикува на 5 години или по потреба.
Одлука за датумот и местото на одржување на Конгресот донесува Советот на СФДМ, најмалку еден месец пред одржување на Конгресот.
Бројот и структурата на членовите (делегати) на Конгресот се утврдува со посебна одлука на Советот.
Членовите - делегатите на Конгресот на СФДМ ги избираат ОО-членки на СФДМ со посебна одлука.
Членовите на Советот  се делегати на Конгресот и учествуваат во работата на Конгресот, но без право на глас за ивештаите и нивното разрешување.
По потреба или по барање на членовите, може да се свика и вонреден Конгрес.
Вонреден Конгрес се свикува ако тоа го бараат повеќе од 1/2 од ОО-членки на СФДМ, и на иницијатива на Претседателството на СФДМ, со  мнозинство од 1 / 2 +1 од вкупниот број членови.
Член 47
Конгресот работи ако  присуствуваат повеќе од половината делегати на Конгресот, а одлуките се полноважни ако за нив се изјаснат 2/3 од присутните делегати на  Конгресот.
 Надлежности на Конгресот
Член 48
Конгресот ги има следните надлежности:
- донесува Деловник за работа на Конгресот;
- избира и  разрешува членови на работни тела на Конгресот;
- усвојува Извештај за работа во изминатиот период;
- донесува Програма за работа во наредниот период;
- донесува Статут;
- врши верификација на членовите на Советот;
- врши верификација на членовите на Претседателството;
- избира и разрешува членови на Надзорниот одбор;
- избира  делегати за Конгресот на ССМ;
- избира  и разрешува членови на Советот на ССМ;
- избира  и разрешува претседател на СФДМ;
- избира  и разрешува потпретседател на СФДМ;
- врши и други работи утврдени со овој Статут.
Совет
Член 49
Советот е највисок орган на СФДМ  помеѓу два Конгреси.
Член 50
Советот  го сочинуваат избрани членови од ОО-членки на СФДМ.
Бројот, начинот и постапката за избор на членови на Советот се утврдуваат со посебна одлука на Советот.

Кај ОО-членки на СФДМ, во кои членуваат помалку од 100 членови, избраниот претседател по функција е истовремено и член на Советот.
Член 51
Во текот на мандатниот период, по предлог на ОО-членка на СФДМ и Претседателството на СФДМ, Советот може да врши замена на членовите на Советот до 1/3 од вкупниот број.
Надлежности на Советот 
Член 52
Советот  ги врши следните задачи:
- предлага мерки за подобрување на економско-материјалната и социјалната положба на членството пред надлежните органи;
- утврдува ставови, предлози и иницијативи по сите прашања од интерес на членството кои треба да се спроведуваат единствено, на ниво на СФДМ;
- се грижи за реализација на гранските колективни договори;
- ја координира работата на синдикалните организации и органите на СФДМ;
- се грижи за реализација на барањата на членството за подобрување на условите за работа и заштита на работата;
- утврдува најниска плата во дејностите што ги опфаќа СФДМ;
- предлага решенија при донесувањето на закони и предлага измени и дополнувања на донесените закони и други прописи со кои се регулира материјално-економската и социјална положба на членството;
- донесува одлука за генерален штрајк со 2/3 од членовите на органот;
- донесува Деловник за работа на Советот;
- ја распишува и спроведува изборната постапка;
- помеѓу два Конгреси, го верификува мандатот на членовите на Претседателството-до 1/3;
- избира и разрешува членови на Статутарна комисија;
- донесува одлука за бројот и составот и структурата на Советот;
- помеѓу два Конгреси, го верифицира мандатот на  членовите на Советот на СФДМ-до 1/3;
- донесува одлука за начинот на финансирањето на СФДМ и висината на членарината;
- формира одбори по дејности, комисии и работни групи;
- доделува награди и признанија;
- усвојува годишни извештаи за работа, програмски определби, Извештај за материјално-финансиско работење и завршни сметки;
- помеѓу два Конгреси, одлучува за здружување и раздружување со гранкови синдикати и синдикати од повисоко ниво на здружување и за други форми на синдикално поврзување;
Одлуките од претходниот став, алинеи 8 и 19, Советот ги носи само со претходно обезбедена согласност од 1 / 2 + 1 од членството.
Член 53
Советот работи доколку на седницата присуствуваат повеќе од половината од неговите членови, а одлуките се полноважни ако за нив се изјаснат 2/3 од присутните членови.
Права и обврски на членот на Советот
Член 54
Членот на Советот на Синдикатот има права и обврски;
- активно да учествува во работата на Советот;
- да ги следи состојбите, проблемите на Синдикатот и активно да учествува во разрешувањето на истите;
- за договорените ставови, одлуки и заклучоци да ги информира членовите на синдикалните подружници односно членовите на синдикалните совети и да се грижи за нивното спроведување;
- да поднесе писмена оставка до Претседателството.
Член 55
Членот на Советот на СФДМ, може да биде разрешен и отповикан поради неактивност и непочитување  на ставовите, одлуките и заклучоците на Советот, односно поради активности спротивни на интересите на членството и СФДМ.
Член 56
Советот се свикува по потреба, а најмалку 2 пати годишно.
Член 57
Мандатот на членовите на Советот трае 5 години, со можност за повторен избор.
Претседателство
Член 58
Претседателството е извршен орган на Конгресот и Советот на СФДМ.
Членови на Претседателството се избраните претседатели на ОО-членки на СФДМ.
Мандатот на членовите на Претседателството по правило трае 5 години. 

Мандатот на членот на Претседателството, престанува со избор на друг претседател на ОО-членка на СФДМ која до изборот, членот на Претседателството ја претставувал.
Член 59
Претседателството ги врши следните задачи:
- спроведува одлуки и задачи на Конгресот и Советот;
- утврдува предлог програма за претстојните активности;
- предлага кандидати за членови на органите на СФДМ;
- именува и разрешува секретар;
- организира семинари, советувања, за оспособување на синдикалното членство;
- води активности за меѓународна соработка со синдикатите од сродни дејности;
- го развива системот на информирање помеѓу синдикалните организации и органите на СФДМ;
- утврдува предлози за награди, дипломи и други признанија на членови и синдикални организации и органи на СФДМ;
- донесува акти со кои се регулираат правата, обврските и одговорностите на именуваните лица и вработените во Стручната служба на СФДМ;
- донесува акти за работа на одборите, комисиите, и работните групи.
Надзорен одбор
Член 60
Надзорниот одбор се состои  од 5 члена.
Од својот состав Надзорниот одбор избира претседател и заменик.
Начинот на избор на членовите на Надзорниот одбор го утврдува Конгресот со посебна одлука.
Надлежности на Надзорниот одбор
Член 61
Надзорниот одбор ги врши следните задачи:
- надзор над материјално-финансиското работење на СФДМ, најмалку еднаш во годината. За  извршената контрола составува записник и ги информира Претседателството, односно Советот на СФДМ;
- врши контрола и над материјално-финансиското работење на ОО-членки на СФДМ и периодично поднесува извештај до Претседателството и Советот на СФДМ.
Статутарна комисија
Член 62
Статутарната комисија е орган на Советот, кој врши надзор во спроведувањето на Статутот и одлучува по претставки и жалби на членовите.
Статутарната комисија посредува во решавање на споровите меѓу ОО-членки на СФДМ.
Статутарната комисија ја избира Советот по предлог на Претседателството и брои 5 члена. Од составот на избраните членови се избира претседател на Статутарната комисија.
Надлежности на Статутарната комисија
Член 63
Статутарната комисија ги врши следните задачи:
- подготвува Статут и негови измени и дополнувања;
- се грижи за спроведување на Статутот;
- решава по жалби и претставки на членовите на СФДМ по однос на нивните статутарни права;
- дава мислење на одредбите од Статутот;
- поднесува извештај за своето работење пред Советот;
IX. ПРЕТСЕДАТЕЛ НА СФДМ
Член 64
Претседателот на СФДМ го избира Конгресот на СФДМ.
Претседателот на СФДМ е истовремено и претседател на Советот и Претседателството.
Мандатот на претседателот трае 5 години, со можност за повторен избор.
Член 65
Претседателот ги извршува следните задачи:
- свикува и раководи со седниците на Претседателството и Советот;
- иницира и координира активности за реализација на ставовите на органите и телата на СФДМ;
- овластен е да преговара и потпишува колективни договори;
- ги спроведува одлуките, заклучоците и ставовите на Советот и Претседателството на СФДМ;
- соработува со други синдикати;
- соработува со синдикатите од сродни дејности на меѓународно ниво;
- врши и други работи во согласност со овој Статут.
Претседателот за својата работа е одговорен пред Претседателството, Советот и Конгресот на СФДМ.
X. ПОТПРЕТСЕДАТЕЛ НА СФДМ
Член 66

СФДМ има потпретседател.
Потпретседателот на СФДМ го избира Конгресот на СФДМ.
Мандатот на потпретседателот трае 5 години, со можност за повторен избор.
Член 67
Потпретседателот ги извршува следните задачи:
- по овластување на претседателот на СФДМ  свикува и раководи со седниците на Претседателството;
- учествува во координирањето на активностите за реализација на програмските определби на СФДМ;
- остварува соработка со други синдикати во рамките на ССМ;
-соработува со меѓународни синдикални организации и асоцијации  од сродни дејности;
- врши и други работи во согласност со Статутот и Програмата за работа на СФДМ.
XI. СЕКРЕТАР НА СФДМ
Член 68
Секретарот, по предлог на претседателот, го именува  Претседателството на СФДМ.
Мандатот на секретарот трае 5 години и може да биде повторуван.
Секретарот на Претседателството на СФДМ е со високо образование.
Секретарот ги врши следните задачи:
- ги подготвува седниците на Советот и на другите органи и тела на СФДМ и се грижи за нивна реализација;
- подготвува материјали за седниците на органите и телата на СФДМ;
- по овластување на претседателот, учествува во работата на органите и телата во ССМ и надлежните органи во Републиката;
- го организира работењето во Стручната служба на СФДМ;
- го организира  финансиско-материјалното работење во СФДМ;
- врши и други работи во согласност со Статутот и Програмата на СФДМ.
За својата работа, секретарот е одговорен пред претседателот и Претседателството на СФДМ.
Одлуката за разрешување на Секретарот кој професионално ја врши својата работа, може да се смета како основ за престанок на неговиот работен однос.
XII. ОДНОСИ НА СФДМ СО ССМ
Член 69
Заради остварување и застапување на зедничките и општите интереси на членовите, СФДМ се здружува во Сојузот на синдикатите на Македонија.
Член 70
Одлука за здружување, односно истапување од ССМ, се донесува на Конгрес, со мнозинство од 1 / 2 +1 од вкупниот број на делегати.
Член 71

СФДМ ќе се придржува до Статутот на Сојузот на синдикатите на Македонија и ќе ги спроведува неговите одлуки.
За потребите на СФДМ, ССМ дава правна помош и извршува дел од административно-технички и стручни услуги, кои договорно ќе бидат уредени.
XIII. ФИНАНСИРАЊЕ  НА СФДМ
Член 72
Членарината е основен извор на приход и финансирање на дејноста на СФДМ. СФДМ може да обезбедува средства и од:  подароци, донации, прилози, спонзорства и други извори.
Член 73
Висината на членарината изнесува 0,60% од нето платата на членовите на ОО-членки на СФДМ.
Од членарината уплатена во ОО-членки на СФДМ, 40% остануваат за потребите на ОО.
Остатокот, односно 60% од членарината се користи за финансирање на активностите на СФДМ и ССМ.
Членарината од претходниот став се уплаќа на жиро-сметката на СФДМ, односно ССМ.
СФДМ со посебна одлука може да ја зголеми висината на членарината и да ја намени за солидарен фонд на СФДМ. Делот од членарината за  солидарен фонд се уплатува на посебна жиро сметка.
Одлука за начинот на распределбата на членарината донесува Советот на СФДМ.
Член 74
Финансиско-материјалното работење на органите се врши  согласно  законските прописи, актите на СФДМ и Правилникот за Солидарен фонд кој го донесува Советот на СФДМ.
Потписници на жиро сметката на СФДМ се претседателот на СФДМ  и секретарот. За потписник на жиро сметката може да се овласти и член на Претседателството на СФДМ.
Статусот на избраните и именуваните лица во Синдикатот се регулира со посебни акти на Советот на Синдикатот.
XIV. СТРУЧНА СЛУЖБА НА СФДМ
Член 75
За вршење на стручните, административно-техничките, финансиските и други работи на СФДМ, Претседателството може да формира Стручна служба на СФДМ.
Член 76
Правата, обврските и одговорностите од работен однос на вработените во Стручната служба и именувани лица во СФДМ, се регулираат со актите на Претседателството, колективен договор и договор за работа.
XV. ПРЕСТАНОК НА СФДМ
Член 77
СФДМ престанува со Одлука на Конгресот, за што треба да се изјаснат 2/3 од вкупниот број на делегатите  на Конгресот.
XVI. ПРЕОДНИ И ЗАВРШНИ ОДРЕДБИ
Член 78
Измени и дополнувања на Статутот се врши на начин и постапка како за неговото донесување.
Меѓу две собранија, измени и дополнувања на одредбите на Статутот, може да врши Советот, најмногу до 1/3 од Статутот.
Толкување на одредбите на овој Статут дава Претседателството.
Член 79
ОО-членки на СФДМ, се должни да ги усогласат своите акти со одредбите на овој Статут во рок од 3 месеци од неговото донесување.
Член 80
Овој Статут стапува на сила со денот на неговото донесување.

Статутот на СФДМ е донесен на Конгресот на СФДМ одржан на 24.03.2005 во Скопје.
Член 81
Статутот на СФДМ се објавува во весникот на ССМ, “Синдикален живот”.

Pretsedatel na SFDM

